
ЗАХИДАЛ 108

	 

	
АРВАН ЕСДҮГЭЭР ЗУУН, ҮРГЭЛЖЛЭЛ

	 

	1932 оны арван нэгдүгээр сарын 24

	 

	Би түрүүчийнхээ захидалд арван есдүгээр зууны үеийн зарим онцлог явдлын тухай, том хэмжээний машин бий болсны дараа Өрнөд Европыг эзэгнэсэн аж үйлдвэрийн капитализмын үр дүн бологч олон зүйлийн юмны тухай өгүүлсэн билээ. Европ дахин энэ санаачилгыг гартаа авах болсны нэг шалтгаан нь тэр бэлэн чулуун нүүрс, төмрийн хүдрийн орд газартай байсан явдал мөн. Том машин бүтээж ажиллуулахад нүүрс төмөр зайлшгүй хэрэгтэй байлаа.

	Энэхүү капитализм нь империализм ба үндсэрхэх үзэлд хүргэснийг бид ярьсан билээ. Үндсэрхэг үзэл бол шинэ үзэгдэл биш, урьд ч байсан зүйл. Гэвч тэр нь улам хүчтэй, улам явцуу болсон байлаа. Үндсэрхэх үзэл хүмүүсийг нэгтгэх, салгах ажлыг нэгэн зэрэг хийжээ. Үндэстний нэг нийтлэгт хамаарагдагч хүн хоор хоорондоо ойртон нэгдэж байхад үндэстний өөр нийтлэгт хамаарагдагсад салан тусгаарлаж байлаа. Орон тус бүрд эх оронч үзлийн хөгжлийг дагаж гадаадынхныг үл итгэх, үзэн ядах үзэл нэмэгдэж байлаа. Европын аж үйлдвэрийн талаар тэргүүний орнууд ховдог араатан мэт бие биеэ омогтой нүдээр хардаг болсон байлаа. Бусдаас их олз омог олж авсан Англи улс түүнийгээ алдахгүйг хичээж байсан нь мэдээж. Гэвч бусад орон, ялангуяа Герман улс Англи дэндүү ихийг авсан байна гэж үзэж байлаа. Тийнхүү хямралдаан хүчтэй болсоор эцсийн эцэст илэрхий тулалдахад хүргэжээ. Аж үйлдвэрийн капитализмын нийт бүтэц, түүний бий болгосон империализм байдлыг улам хүндрүүлж, мөргөлдөөнд, хүргэсэн юм. Империализмын хамаг үндэс нь зөрчил, мөргөлдөөн, дарлал мөлжлөг болохоор түүний мөн чанар болсон дотоод зөрчлийг эвлэрүүлж болохгүй байсан нь мэдээж хэрэг юм. Тийм учраас империализмын төрүүлсэн Дорно дахины үндсэрхэх үзэл түүний заналт дайсан болон хувирчээ.

	Гэвч хэдий тийм зөрчилтэй байлаа ч соёл иргэншлийн капиталист хэлбэр ашигтай олон сургамж өгчээ. Тэр нь зохион байгуулалтад сургажээ. Учир нь том машин ба том аж үйлдвэр ажиллаж эхлэхээсээ өмнө урьдчилан сайтар зохион байгуулахыг шаарддаг байна. Мөн том хэмжээгээр хоршин ажиллахад сургажээ. Бас нягт нямбай, ажилч шаргуу байхад сургасан юм. Тийм чанарыг эзэмшихгүйгээр том завод буюу төмөр замын ажлыг удирдах боломжгүй юм. Энэ бол Өрнөдийнхний нийтлэг чанар, харин Дорно дахинд ийм чанар байхгүй гэж заримдаа ярилцах нь байдаг. Энэ талаар ч, бусад олон асуудлаар ч Дорно, Өрнө хоорондоо ялгаатайд уг асуудал байгаа юм биш ээ. Аж үйлдвэрийн хөгжлийг дагаж энэ чанар хөгжиж, аж үйлдвэр хөгжсөн учраас Өрнөдийнхөн тэр чанарыг эзэмшиж чаджээ. Гэтэл Дорно дахин ихэвчлэн хөдөө аж ахуй голлосон хэвээр үлдэж, аж үйлдвэр хөгжөөгүй учраас тэр чанарыг эзэмшиж чадаагүй байна.

	Аж үйлдвэрийн капитализм бас нэг ихээхэн тустай юм хийжээ. Эрчим хүч үйлдвэрлэн, өөрөөр хэлбэл том машин, чулуун нүүрс, уурын тусламжтайгаар эд баялгийг яаж бүтээж болохыг харуулж өглөө. Дэлхий дээр бүхнийг хангахуйц хэрэглээний зүйл хүрэлцэхгүй, тиймээс олон ядуучуудтай байхаас аргагүй гэж эрт дээр үеэс айн болгоомжилж байсан явдал үндэсгүй зүйл байлаа. Шинжлэх ухаан ба машины тусламжтайгаар дэлхийн бүх хүн амд хүрэлцэх хэмжээний хоол хүнс, хувцас болон зайлшгүй хэрэгтэй бусад бүх зүйлийг үйлдвэрлэн бүтээж болох байв. Тийм болохоор үйлдвэрлэлийн асуудал наад зах нь л онолын хувьд шийдэгдсэн байна. Гэвч уг асуудал түүнээс хэтэрсэнгүй. Эд баялгийг элбэг дэлбэгээр үйлдвэрлэсэн нь үнэн боловч ядуучууд урьдын адил зүдүү гацуу хэвээр байснаар барахгүй улам ч ядуурахад хүрчээ.. Европынхны ноёрхолд орсон дорнодын ба африкийн орнуудыг хүний үнэргүй, ичгүүр сонжуургүй мөлжиж байлаа. Тэдгээр орны тартагтаа тулсан ард түмний золгүй байдал даанч падгүй хэрэг байжээ. Өрнөд Европт ч гэсэн ядуу зүдүү байдал үлдсэн төдийгүй, улам ихэсжээ. Нэг үе бусад орныг дарлан мөлжих замаар Өрнөд Европ баяжиж байлаа. Тэр баялгийн дийлэнх хэсэг баячуудад, нийгмийн дээд хэсгийнхэнд очиж, өчүүхэн ялихгүй хувь нь арай ядуу ангийнханд ногдож, тэгээд ч тэдний амьдралын төвшин эрх биш дээшилжээ. Бас хүн ам асар хурдан өсөж байлаа.

	Үнэндээ гэхэд тийнхүү баяжиж амьдралын төвшин дээшилсэн явдал гол нь Ази, Африк болон аж үйлдвэр хөгжөөгүй бусад нутгийн хүн ардыг мөлжих замаар л хийгджээ. Тийнхүү дарлал мөлжлөг, урсан орж ирж байсан эд баялаг нь нэг үе капиталист системийн зөрчлийг халхалж байжээ. Гэвч тийм нөхцөлд ч гэсэн баян, ядуугийн ялгаа ихсэн, хоорондох зай нь улам алсадсаар авай. Энэ бол хоёр янзын ард түмэн, тус тус хоёр үндэстэн байсан билээ. Арван есдүгээр зууны үеийн английн төрийн том зүтгэлтэн Бенжамин Дизраэли түүнийг дор дурдсан байдлаар тодорхойлон бичсэн нь:

	«Тэд бол хоорондоо харилцаагүй, бие биеэ таалан үздэггүй тийм хоёр үндэстэн юм: тэд бас дэлхийн янз бүрийн бүст амьдран суугаа буюу янз бүрийн газар оршин суугаа хүмүүс шиг бие биеийнхээ ёс заншил, санаа сэтгэлийг бага мэддэг байна, тэд өөр өөр байдлаар хүмүүжиж, өөр өөр хоол идэж, өөр өөр ёс заншил баримталдаг, тэднийг нэг янзын хуулиар захирдаггүй... тийм баячууд, ядуучуудын ертөнц юм» гэжээ.

	Аж үйлдвэрийн үйлдвэрлэлийн шинэ нөхцөл нь том фабрик, заводуудад үй олон ажилчдыг бөөгнөрүүлэхэд хүргэж, тийнхүү фабрикийн ажилчдын анги гэсэн шинэ анги бий болсон байна. Тэр хүмүүс тариачид ба хөдөө аж ахуйн ажилчдаас олон талаар ялгаатай байлаа. Тариачид бол ихэвчлэн цагийн улирал, хур борооны аяст захирагдан байдаг. Тэд түүнийг яаж ч чадахгүй болохоор ядуу зүдүү байдлаа бурхан тэнгэртэй холбон үздэг. Тариачин хүн эдийн засгийн шалтгааныг үл ухааран мухар сүсэгт автаж, золгүй хувь заяандаа хүлэгдэн, түүнийг өөрчлөх ч чадалгүй, харанхуй бүдүүлэг амьдран байдаг. Гэтэл фабрикийн ажилчид бол хүн өөрсдөө бүтээсэн машин дээр ажиллаж, цагийн улирал, хур бороонд хавчигдана гэхгүйгээр бүтээгдэхүүнээ үйлдвэрлэсээр байдаг. Тэд эд баялгийг бүтээн үйлдвэрлэхдээ түүний дийлэнх хэсэг нь бусдад очиж, өөрсдөө урьдын адил ядуу зүдүү хэвээр байгааг ойлгож ухаараад эдийн засгийн хуулиуд яаж үйлчилж байгааг тодорхой хэмжээгээр харж авч чадна. Тийм учраас тэд тариачид шиг сүсэгтэй биш бөгөөд ид шидээс боллоо гэж үл бодно. Тэд ядуу зүдүү байдлаа бурхнаас боллоо гэхгүй, харин нийгэм буюу нийгмийн системийн буруу, ялангуяа тэдний хөдөлмөрлөж бүтээсэн ашгийн ихэнх хэсгийг нь завшин байдаг фабрикийн эзэд капиталистын буруу гэж үзнэ. Тийнхүү тэдэнд ангийн ухамсар сууж, дээд ангийнхан өөрсдийнх нь ангийг цөлбөн дээрэмдэж байгааг ухаарна. Тэгээд хорсон дургүйцэхэд хүрдэг. Тэдний эхний үеийн дургүйцэл учир ул мэдэх болхи, эхний үеийн бослого хөдөлгөөн нь гэнэн хуумгай, тууштай биш байсан тул засгийн газар түүнийг хялбархан дардаг байжээ. Учир нь засгийн газар нэгэнт том фабрик заводууд хийгээд түүнээс бий болсон орлогыг эзэгнэгч шинэ дунд ангийнхны эрх ашгийг төлөөлөх болсон байна. Гэвч өлсгөлөнг удаан дарж байж чадахгүй бөгөөд ядуу ажилчид төдхөн нөхөдтэйгөө нийлж нэгдэн хүчний шинэ эх булагтай болсон байна. Тийнхүү ажилчдыг хамгаалах, тэдний эрхийн төлөө тэмцэх үйлдвэрчний эвлэл бий болжээ. Засгийн газар ажилчдыг зохион байгуулагдахыг ч зөвшөөрдөггүй байсан учраас үйлдвэрчний эвлэлүүд эхний үед нууц нийгэмлэгийн шинжтэй байдаг байжээ. Засгийн газар гэгч нь угтаа төлөөлөн байгаа тэр ангиа ямар ч аргаар хамгаалахад бэлэн ангийн засгийн газар мөн гэдэг нь улам бүр тодорхой ойлгомжтой болжээ. Хуулиуд ч мөн ангийн чанартай байлаа. Ажилчид аажмаар хүчээ улам хуримтлуулж, тэдний тред˗юнион буюу үйлдвэрчний эвлэлүүд хүчирхэг байгууллага болон хувирчээ. Засгийн эрх баригч мөлжигч ангийн эрх ашгийн эсрэг өөрсдийг нь холбосон нийтлэг нэгэн эрх ашиг байгааг янз бүрийн мэргэжлийн ажилчид ойлгож мэдэх болсон байна. Тийм учраас янз бүрийн үйлдвэрчний эвлэлүүд хоорондоо хоршин ажиллаж, нэг орны фабрикийн ажилчид нэг байгууллагад нэгдэх болжээ. Дараачийн алхам нь янз бүрийн орны ажилчид нийтлэг нэг л эрх ашигтай бөгөөд тэдний дайсан ч мөн нэг л юм гэдгийг ойлгож хоорондоо нэгдэх болсон явдал мөн. Тийнхүү «Орон бүхний пролетари цар нэгдэгтүн!» гэдэг лоозон гарч, олон улсын ажилчны байгууллага байгуулагджээ. Капиталист аж үйлдвэр ч мөн л өсөж тэлэн олон улсын чанартай болсон байна. Тийм учраас аж үйлдвэрийн капитализм хөгжин цэцэглэж буй газар бүхэнд хөдөлмөр бол капитализмын эсрэг тэмцэх болжээ.

	Би хэт хурдан урагш харайчихлаа, одоо буцахаас горьгүй нь. Энэхүү арван есдүгээр зууны үеийн дэлхий дахин гэдэг маань бүгдийг нь шууд ухааран ойлгоход бэрхтэй, үе үе хоорондоо харшилдсан олон янзын хандлага холилдон нийлсэн ертөнц байлаа. Капитализм ба империализм, үндсэрхэх үзэл ба интернационализм, эд баялаг ба ядуу зүдүү байдал гэсэн энэ бүх хачин янзын хослол холилдооны учрыг чи яаж ухаарч явах бол гэдэг надад сонин байна. Гэвч амьдрал өөрөө тийм хачин янзын холимог байдаг юм чинь. Бид түүнийг ямар л байсан бэ тэр л байгаагаар нь хүлээн авч, түүнийг зөв ойлгож, улмаар сайжруулахыг хичээх ёстой юм.

	Янз бүрийн үзэгдлүүдийн тийнхүү сүлжилдээн Европ, Америкийн олон хүнийг элдвийг бодуулахад хүргэжээ. Энэ зууны эхэн үед Наполеоны унасны дараа Европт эрх чөлөөтэй орон гэж нэг ч байсангүй. Тэдгээр орны нэг заримд нь харгис хатуу хаант засаг ноёрхож, нөгөө заримд жишээ нь Англид хэдхэн цөөн баяд, язгууртны анги засгийн эрх барьж байжээ. Газар сайгүй төвийг сахих либерал үзэлт хүмүүсийг сэрдэн харгисалж байсныг би дээр нэгэнт дурдсан. Тэглээ ч гэсэн Америк, Францын хувьсгалын үрээр ардчилал ба улс төрийн эрх чөлөөг эрхэмлэсэн үзэл санаа түгэн дэлгэрч, либерал үзэлт сэтгэгчид таашаал талархал хүлээх болсон байлаа. Тэр ч байтугай ардчиллыг улс орон, ард түмэнд тохиолдсон золгүй муу бүхнийг анагаах эм гэж ч үзэх болжээ. Ардчилсан ёсны эрхэмлэгээ нь гэвэл илүү эрх дарх эдлүүлэхгүй байх, нийгэм, улс төрийн талаар бүх хүн тэгш эрхтэй байхыг улсаас зөвшөөрөх явдал байлаа. Хүмүүс олон зүйлийн талаар бие биеэсээ ялгаатай байдаг нь мэдээж бөгөөд зарим нэг нь илүү хүч чадалтай, зарим нэг нь илүү ухаалаг мэргэн, зарим нэг нь нэг их хувиа хичээсэн биш байдаг. Гэвч ардчиллын талынхан хүмүүс хоорондоо хэчнээн ялгаатай ч гэсэн улс төрийн байдлын хувьд адил байх ёстой гэж хэлдэг байжээ. Хүн бүхэнд сонгох эрх олгосноор түүнийг хэрэгжүүлж болох байлаа. Тэргүүний сэтгэгчид, либералууд ардчиллын сайн сайханд гүнээ итгэн, түүнийг хэрэгжүүлэх гэж бүх хүчээ дайчилж байлаа. Хуучныг баримталсан, харгис үзэлтэн нар түүнийг эсэргүүцэж, улмаар газар сайгүй ширүүн тэмцэл өрнөжээ. Зарим оронд хувьсгал ч гарч байлаа. Англид сонгох эрхийг өргөтгөх, өөрөөр хэлбэл парламентын гишүүдийг сонгоход зарим нэг хүнд сонгох эрх олгохын өмнө бараг иргэний дайн гарах шахаж байжээ. Гэвч ардчилал яваандаа ихэнх оронд ялж, зууны эцэс гэхэд Өрнөд Европ, Америкт наад зах нь л ихэнх эрэгтэйчүүд сонгох эрхтэй болсон байлаа. Ардчилал нь арван есдүгээр зууны агуу их эрхэмлэгээ байсан бөгөөд энэ зууныг ардчиллын зуун хэмээн нэрлэж болохоор тэгж их дэлгэрсэн байлаа. Тийнхүү эцсийн эцэст ардчилал ялж, зохих үр дүнд хүрсэн байсан ч тэр үед олон хүн ардчилалд бас итгэхээ больж эхэлжээ. Ардчилал нь ядуу гуйланчин байдал хийгээд капиталист системийн олон зөрчлийг эцэс болгож үл чадсан гэдгийг тэд ухааран ойлгожээ. Өлсөж зовсон хүн сонгох эрхтэй боллоо гээд ямар ашиг олов оо? Хэрэв түүний санал, үзүүлсэн тус дэм нэг л удаагийн хоолоор худалдагдахад хүрэх юм бол түүнийг ямар эрх чөлөөтэй хүн гэх вэ? Тийнхүү ардчиллын жинхэнэ утга гуйван жич санаагаар ашиглагдах болж, өөрөөр хэлбэл улс төрийн ардчилал нь хайр хишгээ хайрлахаа больсон ажээ. Гэвч энэ бол арван есдүгээр зуунаас хальсан асуудал юм.

	Ардчилал нь зөвхөн улс төрийн эрх чөлөөний асуудал төдий зүйл байжээ. Ардчилал нь хаант засаг хийгээд бусад харгис бурангуй ёсыг эсэргүүцэхийн улмаас гарч ирсэн боловч, аж үйлдвэрийн хөгжил, эсхүл ядуу зүдүү байдал, эсхүл ангиудын мөргөлдөөнтэй холбогдсон тодорхой зүйлийг шийдвэрлэх асуудал тавьсангүй. Хүн бүр бүх талаар хөгжин дэгжихийг хичээвэл улмаар нийгэм хөгжил дэвшлийн замаар урагш ахина гэдэгт найдаж, өөрсдийн хувийн эрх ашгийн үүднээс өөрсдийн дур сонирхолд нийцүүлэн хөдөлмөрлөх ёстой гэсэн онолын талаар эрх чөлөөтэй байх явдлыг л ардчилал гол болгож байлаа. Энэ бол «Чөлөөтэй ажиллах» номлол байсан гэдгийг би үүний өмнөх нэг захидалдаа чамд бичсэн шиг санагдаж байна. Гэвч хөлсөөр ажиллагч хүнд эрх чөлөө гэж байгаагүй болохоор бие хүн эрх чөлөөтэй байх ёстой гэсэн онол бүтэлгүй болж байлаа.

	Аж үйлдвэрийн капитализмын системийн үед бий болсон нэг гол бэрхшээл гэвэл, ажил хийсэн, тэгснээрээ нийгэмд тустай юм бүтээсэн хүн өчүүхэн бага цалин хөлс авч, харин ажил хийгээгүй өөр хүн илүү шан хөлс авдаг байсан явдал мөн. Тийм болохоор шан хөлс, хийсэн тус хоорондоо уялдаагүй байжээ. Түүний үр дүнд нэгэнтээгүүр хөдөлмөрлөсөн хүн ядууран хоосорч, нөгөөтээгүүр хөдөлмөрлөөгүй, эд баялгийг арвижуулахад өчүүхэн ч тус дэм хийгээгүй мөртөө аж үйлдвэрийн орлогоор амьдрагч анги гарч ирсэн байна. Энэ нь тариачид газар дээр ажиллаад, тэдний хөдөлмөрийн үр шимийг хөдөлмөр хийгээгүй газрын өмчтөн завшдаг байсантай л адил байлаа. Хөдөлмөрийн бүтээгдэхүүнийг тэгж хуваарилах нь үнэхээр шударга биш зүйл бөгөөд тэгээд ч хүлцэл ихт тариачдаас түрүүлж ажилчид түүний шударга биш болохыг ухааран дургүйцэх болсон байна. Цаг үе улиран өнгөрөх тусам байдал улам муудах хандлагатай болжээ. Өрнөдийн үйлдвэржсэн бүх оронд тийм эрс ялгаатай байдал илтэд мэдэгдэх болж, улмаар юмыг бодож сэтгэдэг, буурь суурьтай хүмүүс тэрхүү ээдрээтэй зөрчлийн зангилааг тайлж, мухардмал байдлаас гарах замыг хайж олохыг хичээх болжээ. Социализм хэмээн нэрлэгддэг үзэл санааны систем тэгж үүсжээ. Капитализмын тэр төрүүлсэн үр, мөн түүний дайсан нь болох социализм капитализмыг шахан зайлуулж, орыг нь эзлэх ёстой байлаа. Социализм Англид арай зөөлөн аястай, харин Франц, Германд илүү хувьсгалт хэлбэртэй байжээ. Харьцангуй цөөн хүн амтай, асар уудам нутаг дэвсгэртэй Америкийн Нэгдсэн Улсад Европын капитализмын бий болгосон шударга бус, ядуу зүдүү байдал хөгжих өргөн боломжтой байсан хэр нь социализм тэнд удтал хүчтэй тодорч гарахгүй байжээ.

	Арван есдүгээр зууны дунд үеэр Германд социализмыг зөгнөн номлож, коммунизм гэж нэрлэх болсон түүний хэлбэрийг бүтээн босгосон хүн гарч иржээ. Тэр нь Карл Маркс байлаа. Тэр бол хийсвэрлэгч гүн ухаантан буюу эрдмийн онолыг хөгжүүлэгч профессор биш байв. Тэр бол практик ч гүн ухаантан байсан бөгөөд түүний арга нь улс төр, эдийн засгийн асуудлуудыг судлахдаа шинжлэх ухааны үүднээс хандаж, тийм замаар энэ дэлхийн зохисгүй эмгэгтэй тэмцэх аргыг хайж олоход оршиж байлаа. Гүн ухаан эдүгээг хүртэл ертөнцийг тайлбарлаж ирэв, коммунист гүн ухаан бол түүнийг хувьсган өөрчлөхийг эрмэлзэх ёстой гэж тэр хэлжээ. Бас Энгельс гэдэг өөр нэг хүний хамт тэр «Коммунист (намын — ред) тунхаг» нийтлүүлж, түүнд гүн ухааныхаа үндсэн зарчмыг тайлбарласан байдаг. Хожим нь тэр «Капитал» гэсэн гайхамшигт номоо герман хэлээр хэвлүүлж, түүндээ дэлхийн түүхийг шинжлэх ухааны үүднээс тоймлон тайлбарлаад, нийгэм ямар чиглэлээр хөгжиж байгаа, тэр үйл явцыг ямар аргаар хурдасгаж болох вэ гэдгийг заасан байлаа. Би энд марксист гүн ухааныг тайлбарлах гэж оролдошгүй. Харин Марксын тэр суут ном социализмын хөгжилд асар их нөлөө үзүүлж, одоо Коммунист Оросын гол судар болж байгаа гэдгийг чамайг сайтар тогтоож аваасай гэж хүссэн юм.

	Барагцаалбал энэ зууны дунд үеэр гарч, олны гайхал төрүүлсэн өөр нэг гайхамшигт ном бол Дарвины «Дүрсийн үүсэл» байлаа. Дарвин байгалийн шинжээч хүн байсан бөгөөд өөрөөр хэлбэл байгалийг, ялангуяа ургамал, амьтны аймгийг шинжилж судалсан хүн юм. Байгаль дээр ургамал, амьтны хувьсал яаж болж байдаг, байгалийн шалгарлын ачаар нэг дүрс яаж нөгөө дүрсдээ шилжиж байдаг, эгэл жирийн хэлбэр нь яаж аажмаар нарийн дээд хэлбэртээ шилжиж байдгийг Дарвин олон жишээгээр харуулжээ. Шинжлэх ухааны тийм тайлбар нь дэлхий ертөнц ба хүн, адгуус амьтан бүтээгдсэн тухай шашны зарим номлолд шууд харшилж байжээ. Тэр үед эрдэмтэн мэргэд хийгээд шашны номлолыг даган баримтлагчдын хооронд ихээхэн маргаан болж байлаа. Угтаа зөрчил мөргөлдөөн нь байгаа баримтад биш, харин ерөөс амьдралыг юу гэж үзэх вэ гэдэгтэй холбоотой байлаа. Шашны явцуу хандлага ихэвчлэн айж эмээх, ид шидэд итгэх, сохроор бишрэх явдлаар илэрдэг байна. Бодож сэтгэхийг үл таашаан, шашны хэлсэнд л итгэж суу, учир шалтгааны нотлох гэж битгий чармай гэж хүмүүсээс шаарддаг байна. Олон зүйлийн юмыг ариун гэгээн гэсэн ид шидийн юмаар халхавчлан түүнийг сөхөж харах байтугай гар хүргүүлдэггүй байжээ. Тэгтэл шинжлэх ухааны санаа бодол, арга барил үүнээс огт өөр юм. Шинжлэх ухаан юмыг сонирхож, бүхнийг ойлгож авахыг эрмэлзэнэ. Шинжлэх ухаан юманд сохроор итгэдэггүй, хуурамч ариун гэгээн зүйл ч түүнийг айлгаж эс чадна. Шинжлэх ухаан шинжлэн судалж, мухар сүсгийг илчлэн шүүмжилж, гагцхүү оюун ухаан, туршлагаар үнэн гэж тогтоогдсон зүйлд л итгэдэг байлаа.

	Шашны үхширмэл үзлийн эсрэг хийсэн энэ тэмцэлд шинжлэх ухааны санаа бодол ялсан юм. Бүр арван наймдугаар зууны үед энэ асуудлыг сэтгэн боловсруулж байсан ихэнх хүмүүс рационалистууд болсон билээ. Хувьсгал болохын өмнөхөн Францад гүн ухааны сэтгэлгээ хөгжин цэцэглэж байсан гэж миний өгүүлснийг чи магад санаж байгаа байх. Тэгвэл эдүгээ хүн нийгэмд гүн их өөрчлөлт болжээ. Шинжлэх ухааны дэвшил нь дунд зэргийн боловсролтой хүнд нөлөөлж эхэлжээ. Тэр хүн уг зүйлийн талаар сайтар тунгаан бодож үзээгүй байж болно, ер нь шинжлэх ухааны талаар бага мэдлэгтэй байж ч болох юм. Тэглээ ч гэсэн тэр хүн хараа байтал өрнөн дэлгэрсээр байгаа шинэ нээлт, бүтээлийн гайхамшигт дүр төрхийг бишрэн гайхахгүй байж үл чадна. Төмөр зам, цахилгаан, телеграф, телефон, фонограф зэрэг олон гайхамшгийн бүтээл дараа дараалан гарч ирсэн бөгөөд тэр бүхэн бол шинжлэх ухааны аргын төрүүлсэн хүүхэд нь юм. Тэр нээлтүүдийг шинжлэх ухааны ялгуусан давшил гэж үзэж баяр хүргэж байлаа. Шинжлэх ухааныг хүний танин мэдэхүйн өсөлтийн эх сурвалж гэж үзээд зогсоогүй, хүн байгальд тавих хяналтаа улам хүчтэй болгох арга гэж үзэх болсон байна. Тийм учраас шинжлэх ухаан ялалт хийж, хүмүүс бүхнээс хүчтэй тэр бурхныг бишрэн хүндэтгэх болсон нь гайхах хэрэг биш билээ. Тэгээд ч арван есдүгээр зууны үед шинжлэх ухааны хүмүүс өөртөө улам итгэх болж, сэтгэл ханамжтайгаар ямар нэгэн тодорхой санаа бодол баримтлах болсон байна. Түүнээс хойш өнгөрсөн хагас зуун жилийн дотор шинжлэх ухаан асар их давшсан боловч түүний одоогийн байдал арван есдүгээр зууны үеийн тэрхүү өөртөө итгэсэн, сэтгэл ханамжтай байдлаас эрс өөр болсон байна. Өнөөдөр жинхэнэ эрдэмтэн хүн эрдэм мэдлэгийн далай гэгч хэчнээн агуу их бөгөөд хязгааргүй болохыг ухааран түүнд умбан сэлэхийг хэчнээн эрмэлзэвч урьд үеийнхнийг бодвол юманд үлэмж даруу, хашир болгоомжтой хандах болжээ.

	Арван есдүгээр зууны өөр нэг гайхамшигт шинж бол Өрнөдөд ардын боловсролын талаар их дэвшил хийсэн явдал мөн. Ноёрхогч ангийн олон төлөөлөгч жирийн ард түмнийг гэгээрүүлбэл үймээн самуун дэгдээгч, шашны ёсонд тэрсэлсэн сонжуургүй залхаг амьтас болж хувирахад хүрнэ гэж үзээд тэр чармайлтыг эсэргүүцдэг байжээ. Тэр үзэл санаа христосын ёсонд нийцэж байсан нь мэдээж бөгөөд энэ нь харанхуй бүдүүлэг байж, баяд ихэст номхон хүлцэнгүй захирагдаж бай гэсэн үг байлаа. Хэдийгээр тийм эсэргүүцэлтэй тулгарч байсан ч гэсэн бага сургууль байгуулагдах, боловсрол олох явдал ард түмний дотор дэлгэрэх болжээ. Арван есдүгээр зууны бусад олон шинжийн нэгэн адил энэ шинж ч мөн шинэ аж үйлдвэрийн ёсны үр дагавар байсан юм. Учир нь том фабрик, том машиныг мэргэжлийн үүднээс жолоодох шаардлагатай болсон бөгөөд гэтэл түүнийг гагцхүү боловсролтой байж гэмээж нь гүйцэтгэж чадах байлаа. Тэр үед хамгийн янз бүрийн мэргэжлийн мэргэшилтэй ажилчид нийгэмд асар их шаардагдаж байлаа. Тэр шаардлагыг ардын боловсролыг хөгжүүлэх замаар хангажээ.

	Анхан шатны боловсрол олгох ажлыг дэлгэрүүлснээр бичиг үсэг мэдэх хүний тоо ихэд олширчээ. Тэднийг боловсролтой хүн гэж үзэж болохгүй боловч уншиж, бичиж чадах болсон учир сонин унших нь тэдний заншил болсон байлаа. Хямд үнэтэй сонин олон хувиар хэвлэгдэн гарч байлаа. Тэр нь хүмүүсийн оюун ухаанд асар их нөлөөлөх болжээ. Тэгэхдээ сониныг хорон санаагаар ашиглаж, хүмүүст хөрш орнуудын эсрэг үзэл санаа төрүүлж улмаар дайтахад хүргэж байсан юм. Тэглээ ч гэсэн ер нь хэвлэл анхааран үзэхээс аргагүй нөлөөлөх тодорхой хүч болж чадсан байлаа.

	Би энд голлон Европтой, ялангуяа Өрнөд Европтой холбоотой зүйлсийн талаар их юм бичлээ. Бас Умард Америктай холбоотой зүйлс ч нэлээд байлаа. Японыг оролцуулахгүйгээр Ази, Африк зэрэг бусад ертөнц европын бодлогод арчаагүй өртөн зовж байжээ. Арван есдүгээр зуун бол Европын зуун байсан гэж би ярьсан. Дэлхийн бүх зураг Европт эзлэгдсэн мэт харагдаж байлаа. Европ дэлхийн тавцангийн төв нь болсон байлаа. Урьд Европыг Ази удтал ноёрхож байсан үе бий. Египет буюу Иракт, Энэтхэг буюу Хятадад, Грек, Ром буюу Аравид соёл иргэншил хөгжил дэвшил төвлөрч байсан үе бий. Гэвч эртний тэр соёл иргэншил үеэ өнгөрөөж, мөхөж мохсон байжээ. Хөгжил хувьслын амилуулагч бодис түүнийг орхин одож, амьдрал орон зайгаа өөрчилсөн байлаа. Одоо Европын ээлж ирж, зам харилцааны хэрэгсэлд дэвшилт гарсны ачаар Европын ноёрхол бүрэн тогтож, дэлхийн бүх оронд хялбархан, хурдан хүрэлцэн очиж чадах болсон байна.

	Арван есдүгээр зуун европын соёл иргэншлийн цэцэглэлтийн үе байсан бөгөөд түүнийг хөрөнгөтний соёл иргэншил гэж нэрлэдэг, учир нь аж үйлдвэрийн капитализмын бүтээгдэхүүн болсон хөрөнгөтний анги тэнд ноёрхож байлаа. Тэрхүү соёл иргэншлийн зөрчилтэй, олиггүй муу талууд бүр ч их байсан бөгөөд бид түүнээс болж ихэд зовоход хүрсэн билээ. Гэвч хэрэв өөртөө сүр хүчний ямар нэгэн шинжийг агуулаагүй бол нэг ч орон, нэг ч ард түмэн тэгж их сүр хүчээ мандуулж чадахгүй байх сан билээ. Өрнөд Европ тийм шинжийг агуулсан байлаа. Тийм ч учраас Европ нэрд гарсан нь эцсийн эцэст түүний цэргийн хүчин чадалд биш, харин түүнийг хүчирхэг болгосон тэрхүү шинжийг өөртөө агуулсанд оршино. Тэнд амьдрал бургилан буцалж, амьдрах чадвар, бүтээлч хүч нь бүх талаар эрчлэн байлаа. Европ агуу их яруу найрагч, зохиолч, гүн ухаантан, эрдэмтэн, хөгжмийн зохиолч, инженер, практик ажлын зүтгэлтнүүдийг төрүүлэн гаргасан юм. Түүнчлэн Европт жирийн хүний оруулсан хувь нэмэр урьд үеийнхээс үлэмж их байсан нь бас эргэлзээгүй билээ. Лондон, Парис, Берлин, Нью˗Йорк зэрэг том нийслэл хотууд улам томорч, байшин барилгууд нь улам улам өндөржиж, эд баялаг нэмэгдэн. шинжлэх ухаан нэгэн янзын хүнд хөдөлмөрийг хөнгөвчлөх түмэн янзын арга олж, байр сууцынх нь ая тух сайжирсаар байлаа. Чинээлэг ангийнхны амьдрал ид цэцэглэн соёлжиж, бүх талаар сэтгэл хангалуун, санаа амран диваажинд орсон мэт сэтгэлээ зогоох болсон байлаа. Үдэш болохын өмнөх тааламжтай мөч буюу соёл иргэншлийн үдэш ирсэн мэт аялаг сайхан сэтгэгдэл төрөм байжээ.

	Тийнхүү арван есдүгээр зууны хоёрдугаар хагаст Европ хөгжил цэцэглэлтийн эрхэмсэг төрхийг олж, гадна талаас нь ч харвал соёл иргэншлийн тэр хөгжил цаашид улам хөгжин шинэ шинэ ялалтад хүрэх болно гэмээр санагдаж байжээ. Гэвч хэрэв чи бүр гүнд нь ороод үзэх аваас хачин санал алдагдсан, зохисгүй өнгө аяс багагүй байгааг олж харах болно. Хөгжин цэцэглэж байсан тэрхүү соёл нь Европын зөвхөн дээд ангийнхны хүртээл болж олон орон, ард түмнийг дарлан мөлжих явдал дээр дулдуйдаж байлаа. Нэг үндэстэн нөгөөгөө үзэн ядаж, империализмын харгис хэрцгий нүүр царай илрэн байсан тийм зөрчлүүдийн заримыг би чамд хэлсэн билээ. Тэгээд чи арван есдүгээр зууны тэр соёл иргэншил хэр зэрэг бат бэх, хүчин төгс болоход магад эргэлзсэн байх. Тэр нь гадна талаасаа хэдийгээр сайхан харагдаж байвч дотроо яранд идэгдсэн байлаа. Эрүүл саруул цэцэглэн хөгжиж буй гэж элдвээр хоолой мэдэн хашхиралдаж байсан боловч хөрөнгөтний тэрхүү соёл иргэншлийн амин чухал эрхтнүүд нь нэгэнт ялзарсан байжээ.

	1914 онд сүйрэл болов. Европ дахин дөрвөн жил хагасын дайны дараа яаж ийгээд тэсэн гарч чадсан боловч аймшигтай хүндээр шархтсан бөгөөд тэр шарх нь одоо хүртэл эдгэрч гүйцээгүй байна. Тэгэхдээ энэ тухай хожим ярьюу даа.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

